Талунъя экономическӧй условиеясын Коми Республикаса удж планъяслӧн подувъяс пиысь ӧти — дінмуса бизнес-водзмӧстчысьяслы да общественнӧй олӧмӧ зіля пырӧдчысьяслы отсӧг сетӧм

Та йылысь висьталіс Коми Республикаса Юралысь Вячеслав Гайзер дінмуса да каръясса юрнуӧдысьяслы нуӧдӧм семинар-сӧвещание дырйи, кӧні участвуйтіс Россияса Президент Владимир Путин. Куим лунся семинарсӧ котыртіс Россияса Президентлӧн Администрация, сӧвещаниелӧн темаыс - «Ӧнія экономическӧй да политическӧй серпасын сёрнитантор. Дінмуса медбур практикъяс».

Кыдзи пасйис Коми Республикаса Юралысь, Россияса Президент Владимир Путин водзӧ кутас кокньӧдны бизнес удж, мый отсалас выль асшӧр уджалысьяслы петкӧдлыны ассьыныс сямсӧ.

«Бизнес-водзмӧстчысьяслы отсӧг сетӧмсӧ колӧ гӧгӧрвоны, сы лыдын, кыдзи налысь вынйӧр восьтӧм, мый петкӧдчӧ канму-асшӧр ёртасьӧмын. Татчӧ пырӧ оз сӧмын республикаса Веськӧдлан котыр да гырысь бизнес-тэчасъяс костын йитӧд кутӧм, но и тӧдчымӧн вӧрзьӧдӧ ичӧт предпринимательстволысь интересъяссӧ, бурмӧдӧ сылӧн уджлысь условиеяссӧ. Удж опыт петкӧдлӧ, мый ичӧт бизнес ёнджыкасӧ петкӧдчӧ кыдзи «социальнӧй бизнес», сетӧ олысьяслы олӧм вылӧ колана услугаяс, петкӧдлӧ олӧмын гражданалысь водзмӧстчӧм.  И ми огӧ кутӧй тупкыны сэтшӧм «ичӧт проектъяссӧ», кутшӧмъясӧс веськӧдӧма муниципалитетъясын социальнӧй инфраструктура, йӧзлы лӧсялана услугаяс сӧвмӧдӧм вылӧ. Тайӧ сетас отсӧг проектъяс збыльмӧдысьяслы найӧс пӧртны олӧмӧ выль качество тшупӧд вылын, восьтны миян республикаын сэтшӧм производство, кутшӧм оз ло лёкджык импортнӧйысь. А тайӧ висьталӧ сы йылысь, мый ми ӧттшӧтш кутам уджавны импортозамещение вылын.

Сёрнитны кӧ общественнӧй водзмӧстчӧмлы отсалӧм йылысь да социальнӧй проектъяс вӧзйӧм йылысь, кутшӧмъяс ёнджыкасӧ пӧртсьӧны олӧмӧ МОВ отсӧгӧн [мутасса общественнӧй асвеськӧдлӧм — Пасйӧд], 2014 вося вӧльгым тӧлыссянь Коми Республикаын кутіс уджавны Социальнӧй юкӧнса инновацияяс шӧрин, мый котыртӧма Коми республикаса канму службаӧ да веськӧдлыны велӧдан академия подув вылын. Тайӧ структураыс кутас отсавны проект вӧзйысьяслы збыльмӧдны найӧс дзик выль качество тшупӧд вылын. Таысь кындзи, талун видлалӧны сэтшӧм отсӧг сетан система, кутшӧм отсӧгӧн позяс збыльмӧдны проектъяссӧ юридическӧй кывкутысьӧн пасйысьтӧг, мый кокньӧдас уджсӧ общественникъяслы да кыскас тайӧ уджас выль водзмӧстчысь йӧзӧс.
Коми Республикаса Юралысьлӧн тшӧктӧм серти талунъя экономическӧй условиеясын  республикаса Веськӧдлан котыр уджлӧн шӧр туйвизьяс серти плансӧ сетас 2015 вося урасьӧм тӧлысьӧ.

